
Reykjavík, 14. mars 2023 

 

Efni: Athugasemdir Neytendasamtakanna við frumvarp til laga um um breytingu á 
raforkulögum nr. 65/2003 (raforkuöryggi o.fl.) - Mál nr. 48/2023 í Samráðsgátt 
stjórnvalda 

 

Neytendasamtökin telja þau sjónarmið sem liggja að baki 1. gr. réttmæt enda mikilvægt 
að tryggja að almennir notendur séu í forgangi ef skortur verður á raforku af 
óviðráðanlegum orsökum. Það er hins vegar mikilvægara að tryggja, eftir því sem því 
verður komið við, að ekki komi til slíks raforkuskorts svo ekki þurfi að grípa til aðgerða. 

Í því tilliti minna Neytendasamtökin á tillögur starfshóps um orkuöryggi sem umhverfis- 
orku og loftslagsráðherra skipaði þann í janúar 2022 og skilaði tillögum sínum í júní 
sama ár:  

„Sérhverjum framleiðenda raforku sem hefur gilt virkjunarleyfi fyrir samtals 
uppsett afl 10 MW alls eða meira, er skylt að hafa tiltækt til ráðstöfunar hlutfall 
raforku miðað við árlegt magn raforku mælt í MWst. fyrir alþjónustunotendur í 
sama hlutfalli og hlutdeild hans af heildarframleiðslu raforku á Íslandi á fyrri 
árshelming síðasta almanaksárs vegna þess áætlaðs magns sem stofnunin telur 
þurfa til að tryggja raforkuöryggi alþjónustunotenda.“ 

Tillagan miðar því að því að draga verulega úr líkum á að þær aðstæður komi upp að 
skammta þurfi rafmagn. Einhverra hluta vegna er þessi tillaga hins vegar ekki í 
frumvarpsdrögunum og telja Neytendasamtökin að það þurfi að skýra. 

 

Samfélagssátt um raforku til heimila 

Raforkuöryggi snýr ekki bara að afhendingaröryggi, heldur einnig um að tryggja framboð 
raforku á sanngjörnu stöðugu verði, sér í lagi til heimila. Það verður ekki nógsamlega 
bent á að almenningur sé lítill leikandi á markaði með afar takmarkaða samningsstöðu 
miðað við aðra notendur og berskjaldaður fyrir oftöku milliliða. Heimilin nota einungis 
um 5% raforkuframleiðslu á Íslandi, fyrirtæki um 15% og stóriðjan 80%. Því þarf að skilja 



þessa markaði að, setja skýrar leikreglur og tryggja með lögum að framleiðendur bjóði 
þá orku sem almenningur notar til almennings, á verði sem er sanngjarnt og stöðugt.  

Neytendasamtökin eru sem fyrr reiðubúin til funda um frumvarpsdrögin og  sjónarmið 
sín gagnvart þeim. 

 

Virðingarfyllst f.h. Neytendasamtakanna, 

 

Breki Karlsson, formaður 


